
					此页尚未校对




　〈皆能循則夷彤取衷萃渙條之品式以授祠官益損之益之未盡復古聖工之舊而矯誣妖誕奇褒巫琛諸不〉

　〈在正眞者莫不峻制而典防之亦可謂仰贊　聖猷一洗汗俗矣豈非滑夏之禍烈于九犁裴常之功艱于二〉

　〈正時與勢實然乎必欲咨三禮于四岳候兩生子百年亦爲迂遠而濶于事情矣〉

西平侯沐英等討平西番等處亂寇築城東籠山南置洮

州衛設官領兵守之

二月曹國公文忠督理隴西西寧軍務

三月樂鳳韶爲國子祭酒尋致仕○助敎吳伯宗進講東

宮首陳正心誠意之學皇太子嘉納尋改典籍○以萊州

府知府董俊爲兵部尙書明州府知時余文昇爲工部尙

書○上聽朝之暇延諸儒臣賜坐便殿講論治道時國子

學官李思迪馬懿緘默不言　上惡之勑諭國子師生聖

賢者以學爲本推而行之有禆于國家無愧于所學俾功

名立于兩閒斯誠爲賢也若懷詐自私上無助于君下無

益于世朕何賴焉如李思迪馬懿者朕以其學官日召同

游期在嘉言善行啟朕未明輔朕不足乃終日緘默旁有

講說者因而問及不過就他人之辭以對未嘗獨出一言

豈朕昏昧不足以聞耶抑朕之禮未至耶何訪之以道而

不相吿也及遣侍東宮欲其發明古帝王之道以匡弼輔

贊而緘默如故無異事朕之時其懷詐甚矣昔孔子懷聖

賢之道恨不得用世以拯生民故歷聘列國至老不倦今

--

思迪等發身草野一旦與人君同游殿庭之上人君躬就

問之而緘默如此學孔孟者果如是乎孔子入周廟見金

人三緘其口曰此古愼言人也盖謂非法之言耳若理道

之辭果宜禁乎且思迪等事朕如此其肯盡心訓國子生

乎朕諭爾等自今爲師爲弟子者一以孔孟爲法以副朕

責望之意愼毋如李思迪馬懿之爲也○編春秋本末成

先是　上以春秋本諸魯史而列國之事錯見閒出欲究

其終始則艱于考索乃命東宫文學傅藻等纂錄分列圖

而類聚之附以左氏傳首先王之世以尊正統次魯公名

年以仍舊文列國則先晉齊而後楚燕所以內中國而外

夷狄也事之始終秩然有序

五月靖海侯吳禎卒追封海國公　上親臨奠葬塑像祀

于功臣廟命都督僉事張赫代吳禎督遼東海運

閏五月勑遼東守將潘敬葉旺曰奏至知高麗龍州鄭白

等率男婦來降特未審將軍識其計否高麗僻居海隅其

俗尙詐況人情莫不安土重遷豈有舍桑梓而歸異鄕者

耶中國方寧正息兵養民之時爾與東夷接境愼勿妄生

小隙使彼得以藉口符至之日開諭來者令還以破彼奸

若我正而彼邪彼果不臧則師出有名矣其來降者切不

可留春秋有云毋納逋逃不然則邊患將由此而啟矣○

